
DISA NDRYSHIME NË LIGJIN NR.72/2012, “PËR ORGANIZIMIN DHE FUNKSIONIMIN E INFRASTRUKTURËS KOMBËTARE TË INFORMACIONIT GJEOHAPËSINOR NË REPUBLIKËN E SHQIPËRISË”, TË NDRYSHUAR”


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 

Ky projektligj synon të ndryshojë nenet e ligjit nr.72/2012, “Për organizimin dhe funksionimin e infrastrukturës kombëtare të informacionit gjeohapësinor në Republikën e Shqipërisë”, të ndryshuar, të cilat janë të lidhura me varësinë institucionale të Autoritetit Shtetëror për Informacionin Gjeohapësinor, në vijim ASIG, nga Kryeministri që është aktualisht, tek Ministri i Infrastrukturës dhe Energjisë, që sipas terminologjisë së përdorur në ligj do të jetë e lidhur me fushën e përgjegjësisë shtetërore, dhe është ministri përgjegjës për sektorin e gjeoinformacionit.

Ky ndryshim vjen në vijim të gjetjeve të dala nga Raporti i SIGMA-s i kryer në vitin 2025, lidhur me “Forcimin e qendrës së qeverisjes në Shqipëri”. 

Objektivi kryesor i këtij Raporti kishte të bënte me vlerësimin e situatës aktuale, si dhe dhënien e rekomandimeve me fokus forcimin e qendrës së qeverisjes së Shqipërisë, duke integruar në mënyrë efektive parimet e qeverisjes së përbashkët në përputhje me parimet e administratës publike, veçanërisht ato që lidhen me koherencën e politikave, planifikimin strategjik, hartimin e politikave të bazuara në prova dhe konsultimin me palët e interesuara, duke mbështetur kështu vendin në rrugëtimin drejt anëtarësimit në Bashkimin Evropian, e njëkohësisht duke siguruar qeverisje më efektive, ofrim më të mirë të shërbimeve dhe zbatim të qëndrueshëm të politikave.

Raporti, ndër të tjera ka evidentuar shpërndarjen e përgjegjësive që kanë qendrat e qeverisjes në vendet e OECD-së, të cilat konsistojnë kryesisht në funksionet kritike të qeverisjes, të tilla si: koordinimi i mbledhjeve të kabinetit, planifikimi strategjik për të gjithë qeverinë, përgatitja e programit të qeverisë dhe monitorimi i zbatimit të politikave. Në këtë kontekst, është vlerësuar se këto praktika ndërkombëtare ofrojnë njohuri të vlefshme edhe për Shqipërinë, e cila po kalon reforma gjithëpërfshirëse të qeverisjes si pjesë e procesit të pranimit në Bashkimin Evropian, duke kontribuar në identifikimin e ekuilibrit optimal midis koordinimit të centralizuar dhe mbikëqyrjes strategjike nga njëra anë, dhe delegimit efektiv dhe bashkëpunimit ndërministror nga ana tjetër, duke rritur ndjeshëm koherencën e politikave, efikasitetin administrativ dhe efektivitetin e qeverisjes. 

Nga sa më lart, raporti ka kryer edhe një vlerësim të situatës aktuale në Shqipëri, duke theksuar se struktura administrative mbetet shumë e centralizuar, me 26 autoritete dhe agjenci që raportojnë drejtpërdrejt te zyra e Kryeministrit. 

Në këto kushte, është rekomanduar një reduktim i numrit të institucioneve në varësi të Kryeministrit, duke bërë edhe sugjerimet konkrete për kalimin e varësisë së këtyre institucioneve. Konkretisht për ASIG është sugjeruar të jetë institucion në varësi të ministrit përgjegjës për infrastrukturën. 

Në këtë kontekst, objektivi kryesor i projektligjit është reflektimi i ndryshimeve të domosdoshme për kalimin e varësisë së ASIG nga Ministri i Infrastrukturës dhe Energjisë.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE.

Projektligji nuk është parashikuar në programin e përgjithshëm analitik të projektakteve që do të paraqiten për shqyrtim në Këshillin e Ministrave, gjatë vitit 2026 (nr.812, datë 30.12.2015, “Për miratimin e programit të përgjithshëm analitik të projektakteve, që do të paraqiten për shqyrtim  në Këshillin e Ministrave gjatë vitit 2026”), pasi gjetjet e raportit të OECD-së, janë bërë të njohura pas hartimit të programit të përgjithshëm analitik të projektakteve për vitin 2026.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME.


Nevoja për ndërhyrje lind në kuadër të gjetjeve të Raportit të SiGMA-s lidhur me “Forcimin e qendrës së qeverisjes në Shqipëri”, sa i përket shpërndarjes së përgjegjësive në nivel qendror në Shqipëri, duke theksuar se struktura administrative aktuale mbetet shumë e centralizuar, me 26 autoritete dhe agjenci që raportojnë drejtpërdrejt te zyra e Kryeministrit. 

Në këto kushte, është rekomanduar një reduktim i numrit të institucioneve në varësi të Kryeministrit, duke bërë edhe sugjerimet konkrete për kalimin e varësisë së këtyre institucioneve. Konkretisht për ASIG është sugjeruar të jetë institucion në varësi të ministrit përgjegjës për infrastrukturën.

Në këtë kuadër ndryshimet e propozuara synojnë të pasqyrojnë ndryshimet e domosdoshme dhe të nevojshme në ligjin nr.72/2012, “Për organizimin dhe funksionimin e infrastrukturës kombëtare të informacionit gjeohapësinor në Republikën e Shqipërisë”, të ndryshuar për të mundësuar kalimin e varësisë së ASIG tek Ministria e Infrastrukturës dhe Energjisë. 

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR.

Ky projektligj është hartuar në përputhje me nenet 78 dhe 83, pika 1, të Kushtetutës së Republikës së Shqipërisë. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE).

Projektvendimi nuk synon përafrimin e ndonjë direktive.

VI. PËRMBLEDHJE SHPJEGUESE E PËRMBAJTJES SË PROJEKTAKTIT.

Projektligji përmban 5 nene gjithsej.

Në nenin 1, propozohet të shtohet në nenin 3, të ligjit, te përkufizimet, termi “ministër”, i cili nënkupton ministrin përgjegjës për sektorin e gjeoinformacionit, term ky i lidhur me fushën e përgjegjësisë së ministrisë.

Në nenin 2, propozohen ndryshimet tek neni 6 i ligjit, ku ndryshohet varësia e ASIG nga Kryeministri tek ministri përgjegjës për sektorin e gjeoinformacionit që është ministri i Infrastrukturës dhe Energjisë. Gjithashtu, shtohet ministri si propozues për miratim në Këshillin e Ministrave të rregullave të hollësishme për mënyrën e organizimit dhe të funksionimit të ASIG-ut, të cilat do të ndryshohen në zbatim të ndryshimit të varësisë institucionale të këtij institucioni, gjë që do të reflektohet edhe në ndryshimin e fushës së përgjegjësisë shtetërore të ministrisë në varësi të së cilës propozohet të kalojë ASIG.

Në nenin 3, të projektligjit, propozohet të shtohet ministri si autoriteti propozues në lidhje me emërimin, lirimin apo shkarkimin e drejtorit të përgjithshëm të ASIG nga Kryeministri. 

Në nenin 4, të projektligjit propozohet një ndryshim në pikën 3, të nenit 18, të ligjit, në lidhje me nismën propozuese të regullave të hollësishme për realizimin e ndërveprueshmërisë, të cilat hartohen nga ASIG në bashkëpunim  me autoritetet publike përgjegjëse dhe, pasi të merret mendimi i  Bordit të Informacionit Gjeohapësinor, miratohen me vendim të Këshillit të Ministrave.

Në nenin 5, të projektligjit parashikohet se ky ligj do të hyjë në fuqi 15 ditë pas botimit në “Fletoren zyrtare”.

VII. INSTITUCIONET DHE ORGANET QË NGARKOHEN PËR ZBATIMIN E KËTIJ PROJEKTAKTI.

Institucionet e ngarkuara për zbatimin e këtij projektligji janë Kryeministria, ASIG dhe Ministria e Infrastrukturës dhe Energjisë.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT.

Ky projektligj është hartuar nga Autoriteti Shtetëror për Informacionin Gjeohapësinor, në vijim të rekomandimeve të marra nga Kryeministria dhe Ministri i Shtetit për Administratën Publike dhe Antikorrupsionin.

IX. RAPORTI I VLERËSIMIT TË TË ARDHURAVE DHE  SHPENZIMEVE BUXHETORE.

Projektligji nuk parashikon efekte financiare shtesë për buxhetin e shtetit.

